
Il-Kumitat iltaqa’ fil-Parlament, il-Belt Valletta, fit-3:25 p.m.





MINUTI

Il-Minuti tal-Laqgħa Nru 33 li saret fl-1 ta’ Diċembru, 2020 ġew ikkonfermati.


ABBOZZ TA’ LIĠI LI JEMENDA L-ATT DWAR L-IMPIEGI U R-RELAZZJONIJIET INDUSTRIJALI

EMPLOYMENT AND INDUSTRIAL RELATIONS (AMENDMENT) BILL

Skont riżoluzzjoni fis-Seduta Nru 404 tat-Tlieta, 24 ta’ Novembru 2020, il-Kumitat iltaqa’ biex jikkonsidra dan l-Abbozz ta’ Liġi.


Klawsola 2 – Emenda tal-artikolu 2 tal-Att prinċipali.
Clause 2 – Amendment of article 2 of the principal Act.

IĊ-CHAIRPERSON (Onor. Anthony Agius Decelis): Rimarki? Il-Ministru Carmelo Abela.

[bookmark: _Hlk59026313]ONOR. CARMELO ABELA (Ministru fi ħdan l-Uffiċċju tal-Prim Ministru): Sur President, dan l-Abbozz ta’ Liġi jindirizza l-kwestjoni tal-ġuriżdizzjoni tat-Tribunal Industrijali f’każijiet ta’ tkeċċija inġusta meta ħaddiem ikollu kuntratt ta’ servizz u nħoss li kellna diskussjoni interessanti fl-istadju tat-Tieni Qari dwar dan. 

Permezz tal-klawsola 2 qegħdin nemendaw it-tifsira “tkeċċija inġusta” fl-Att prinċipali, ċjoè l-Att dwar l-Impiegi u r-Relazzjonijiet Industrijali, Kap. 452, u se nżidu l-paragrafu (d) ġdid.

IĊ-CHAIRPERSON: Grazzi. Aktar rimarki? L-Onor. Clyde Puli.

ONOR. CLYDE PULI: Sur President, kif qal il-Ministru, fl-istadju tat-Tieni Qari kellna diskussjoni interessanti u kien hemm qbil dwar dan l-Abbozz ta’ Liġi. Naħseb li hemm bżonn ta’ kjarifika żgħira li forsi ssir aktar ’il quddiem imma għall-kumplament ta’ dan l-Abbozz ta’ Liġi, m’għandniex oġġezzjonijiet.

IĊ-CHAIRPERSON: Grazzi. Aktar rimarki? (Onor. Membri: No) Il-mistoqsija hija klawsola 2. Dawk favur? (Onor. Membri: Aye) Dawk kontra? Agreed.

Klawsola 2 għaddiet nem. con. u ġiet ordnata ssir parti mill-Abbozz ta’ Liġi.


Klawsola 3 – Emenda tal-artikolu 36 tal-Att prinċipali.
Clause 3 – Amendment of article 36 of the principal Act.

IĊ-CHAIRPERSON: Rimarki? Il-Ministru.

ONOR. CARMELO ABELA: Sur President, permezz tal-klawsola 3 qegħdin nemendaw l-artikolu 36 tal-Att prinċipali, liema artikolu jitkellem dwar avviż ta’ u kumpens għal temm ta’ kuntratti ta’ servizz. Dawn huma emendi konsegwenzjali minħabba dak li għedt aktar qabel. 

IĊ-CHAIRPERSON: Grazzi. Aktar rimarki? (Onor. Membri: No) Il-mistoqsija hija klawsola 3. Dawk favur? (Onor. Membri: Aye) Dawk kontra? Agreed.

Klawsola 3 għaddiet nem. con. u ġiet ordnata ssir parti mill-Abbozz ta’ Liġi.


Klawsola 4 – Emenda tal-artikolu 75 tal-Att prinċipali.
Clause 4 – Amendment of article 75 of the principal Act.

IĊ-CHAIRPERSON: Rimarki? Il-Ministru. 

ONOR. CARMELO ABELA: Sur President, permezz tal-klawsola 3 qegħdin nemendaw l-artikolu 75 tal-Att prinċipali, liema artikolu jitkellem dwar tkeċċija inġusta. Jidhirli li fl-istadju tat-Tieni Qari saret mistoqsija dwar it-terminoloġija użata  u allura nħalli f’idejn l-Onor. Clyde Puli biex jagħmel il-mistoqsija tiegħu. F’dak l-istadju jien diġà kkonfermajt it-terminoloġija użata però magħna llum għandna l-esperti u fil-każ jistgħu jikkonfermaw u jagħmlu l-kummenti tagħhom f’dan ir-rigward.

IĊ-CHAIRPERSON: Grazzi. Aktar rimarki? L-Onor. Clyde Puli.

ONOR. CLYDE PULI: Sur President, il-mistoqsija kienet dwar it-terminoloġija ta’ “kuntratt ta’ servizz” u jekk għandniex ngħidu “kuntratt ta’ xogħol ta’ servizz” jew xi ħaġa simili. Aktar milli mistoqsija jien kont tlabt kjarifika biex jekk xi ħadd ikollu jerġa’ jagħmel referenza għaliha, l-ispirtu tal-liġi jkun ċar li qed nitkellmu fuq kuntratt ta’ xogħol. F’dak l-ispirtu kont staqsejt jekk aħniex koperti b’din it-terminoloġija. Mill-bqija l-ispirtu huwa ċar fostna u nafu dwar xiex qed naqblu.

IĊ-CHAIRPERSON: Grazzi. Il-Ministru.

ONOR. CARMELO ABELA: Sur President, fil-winding up jien kont ikkonfermajt li t-terminoloġija użata hija tajba wkoll; bit-tnejn nifhmu l-istess ħaġa. Madanakollu magħna għandna d-Direttur Ġenerali tad-Dipartiment tar-Relazzjonijiet Industrijali u tal-Impjieg flimkien ma’ uffiċjali oħra u għall-fini ta’ dak li qal l-Onor. Puli, u anke għal skop ta’ interpretazzjoni aktar ’il quddiem, naħseb li jkun tajjeb li jagħmlu rimarka dwar dan li qed ngħidu, ċjoè li bil-frażi “kuntratt ta’ servizz” jew “kuntratt ta’ xogħol” qed nifhmu l-istess ħaġa. 

IĊ-CHAIRPERSON: Nistieden lis-Sa Diane Vella Muscat biex tintervjeni. Hawn permess? (Onor. Membri: Iva)

Il-permess ingħata.

IS-SA DIANE VELLA MUSCAT (Direttur Ġenerali, Dipartiment tar-Relazzjonijiet Industrijali u l-Impjieg): Sur President, dak li qed nirreferu għalih bħala “kuntratt ta’ servizz” bl-Ingliż ngħidu “contract of service”. Ġieli tintuża wkoll it-terminoloġija “kuntratt ta’ impjieg” però peress li qiegħda fl-Att prinċipali, lanqas fl-avviż legali, awtomatikament id-definizzjonijiet jirrelataw għal employer u employee. Grazzi.

IĊ-CHAIRPERSON: Grazzi. Aktar rimarki? (Onor. Membri: No) Il-mistoqsija hija klawsola 4. Dawk favur? (Onor. Membri: Aye) Dawk kontra? Agreed.

Klawsola 4 għaddiet nem. con. u ġiet ordnata ssir parti mill-Abbozz ta’ Liġi.





Klawsola 5 – Riżervi.
Clause 5 – Savings.

IĊ-CHAIRPERSON: Rimarki? Il-Ministru. 

ONOR. CARMELO ABELA: Sur President, fi klawsola 5 insibu r-riżervi ta’ dan l-Abbozz ta’ Liġi. Kif dan jidħol fis-seħħ, se jkun it-Tribunal Industrijali li se jkollu l-ġuriżdizzjoni u l-kompetenza li jisma’ każijiet ta’ terminazzjoni inġusta ta’ kuntratti ta’ servizz għal perjodu ta’ żmien fiss li huma pendenti quddiem il-Prim’Awla tal-Qorti Ċivili, il-Qorti tal-Maġistrati (Għawdex) (Ġuriżdizzjoni Superjuri) u t-Tribunal Industrijali.

IĊ-CHAIRPERSON: Grazzi. Aktar rimarki? (Onor. Membri: No) Il-mistoqsija hija klawsola 5. Dawk favur? (Onor. Membri: Aye) Dawk kontra? Agreed.

Klawsola 5 għaddiet nem. con. u ġiet ordnata ssir parti mill-Abbozz ta’ Liġi.


Klawsola 1 u t-Titolu għaddew nem. con. u ġew ordnati jsiru parti mill-Abbozz ta’ Liġi.


IĊ-CHAIRPERSON: Il-Ministru.

ONOR. CARMELO ABELA: Sur President, nipproponi li l-Kumitat jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.

IĊ-CHAIRPERSON: Hawn qbil? (Onor. Membri: Iva)

Fuq mozzjoni tal-Ministru fi ħdan l-Uffiċċju tal-Prim Ministru l-Kumitat qabel li jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.


Il-Kumitat qabel ukoll li l-President tal-Kumitat għandu jirrapporta lill-Kamra li l-Abbozz ta’ Liġi msejjaħ “Att sabiex jemenda l-Att dwar l-Impiegi u r-Relazzjonijiet Industrijali, Kap. 452” għadda mill-Kumitat mingħajr emendi.
[bookmark: _GoBack]Fit-3.33 p.m. id-diskussjoni fi stadju ta’ Kumitat ta’ dan l-Abbozz ta’ Liġi ġiet konkluża u l-Kumitat aġġorna.

